
  ዕዉት ወፍሪ ስብከተ ወንጌል ኣብ ቁምስናታት 
መንበረ ሊቀ ካህናት ኣሥመራ 

 

ኮሚቴ ኣተግባሪ 2ይሰበኻዊ ሲኖዶስ  ምስ ኣሕሉቅ ገዳማት 
ብምውህሃድ ዝሰርዖ፡ ብምኽንያት ካብ  ገዳማትን ማሕበራትን 
ብዝተላእኩ ኣባላት ሰብ ውፉይ ሕይወት ካብ 6-24 መጋቢት  
2017 ዓ.ም ኣብ ቁምስናታት መንበረ ሊቀ ካህናት ኣሥመራ፡ 
እምነትን ሃለዋትን ምእመናን ዝድህስስ፡ ኣባይቲ ብምብጻሕ 
ብቂምን በቀልን ዝቀሓረ ብምሕረትን ይቅሬታን ዝፍውስ፡ ካብ 
ኣምላኽ፡ ቤተክርስትያንን ምስጢራትን ንዝረሓቁ ዘቕርብ፡ 
ጉዳያት ሰብ ኪዳን ዘተዓራሪ፡ ንሕሙማትን ሕዙናትን ዘጸናንዕ፡ 
ብሓፈሻ መንፈሳውነት ምእመናን ዘበራብር ዕዉት ወፍሪ 
ስብከተወንጌል ጸመ ሣ ተኻይዱ። 
 

እዞም ብ6 መጋቢት ካብ መንበረ ቤተ ሊቀጳጳስ ዘድሊ 
መምርሕን ሓበሬታን ሰኒቆም፡ ዝወፈሩ ካህናትን ደናግልን 
ኣኃውን ነናብ ዝተመደብዎ ቁምስና ወፊሮም ድሕሪ ምጽናሕ፡ 
ብዓርቢ19 ሚያዝያ 2017 ዓ.ም ከኣ ኣብ ኣዳራሽ ብፁዕ 
ገብረሚካኤል፡ ርእሰ ኣድባራት ኪዳነ ምሕረት መደብ ጸብጻብን 
ገምጋምን ተገይሩ።ንመእተዊ ጸሎትን ቃልን ክቡር ኣባ ከሰተ 
ገ/ዮሓንስ ህየንተ ሊቀጳጳስ ምስ ተከፍተ  ኣብቲ መደብ 
ብቆሞሳት ናይቲ ዝተኻየደ ዕማማት ጸብጻብ ምስ ቀረበ፡ 
ተሳተፍቲ’ውን ካብቲ ወፍሪ ዝረኸብዎ ተመኩሮ ኣካፊሎም፡ 

ንዚመጽእ ብዛዕባ ክግበር ዘሎዎ ስራሕ’ውን  ዝተፈላለየ 
ሓሳባትን ለበዋታትን ሂቦም።ኣቐዲሙ’ውን ብተመሳሳሊ 
መንገዲ ብ09 ሚያዝያ ምስ ተመሃሮ ዓቢይ ዘርኣ ክህነት 
ዘኤጳርቕናታት ኤርትራ እቲ ኣባ ዓንደማርያም በርሀ ሓላፊ 
ገዳም ኣብ ዝተረኸበሉ ገምጋም ተኻይዱ ነይሩ። 
 

ተሳተፍቲ እቲ ወፍሪ ከመይ ረኪብኩሞ? ንዝብል ሕቶ ኣብ 
ዝሃብዎ ምላሽ ንመጻኢ ሕይወትናን ተልእኮናን ኣዝዩ ሓጋዚ 
ተመኩሮ ኢዩ ነይሩ፣ክንከይድ ከሎና ከምቲ ናይ ሓዋርያት 
“እናተሓጐስና”ኢና ንኸይድ ነይርና ኣቐባብላኦም ናይ 
መብዛሕቶም ብጽቡቕ ይቕበሉካ ብዙሕ ይሕጐሱ፣ 
ንመጀመርያና ስለዝኾነ ዓቢይ ስራሕ፣ ዓቢይ ተመክሮ 
ትረኽበሉ ኮይኑ ረኪብናዮ ፣ገሊኦም ብሓቂ ይሃንጹኻ ክጽልዩ 
ይጸንሑኻ፣  ንገሊኦም ከኣ ብዙሕ ጸገማት ኣለዎም 
፣ንሕና’ውን ብዙሕ ከሲብና ብዙሕ ተማሂርና ኢና፣ ቆሞሳትን 
ቤት ምኽሪን ብዙሕ ተሓባቢሮምና፣እቶም ዝመርሑና ኣባላት 
ቤት ምኽሪ ኣዝዮም ንፉዓት ኢዮም፣ ዝያዳ ጽምኣት ነፍሳት 
ኣሕዲሩልና ኢሎም።  ዝገጠመኩም ዓወታትን 
ጸገማትንንዝብል ትሕቶ ክገልጹ ከኣ፣ኣብ ገሊኡ ኣባይቲ ኣብ 
ሓደ ገዛ 3 ዓይነት ሃይማኖት ዘለዎም ይገጥመና ነይሮም፣ 
ብወሰን  ዝወለዱ ግን ከኣ ምስጢራት ዝሳተፉ ትረክብ፣ ብዘይ 
ቃል ኪዳን ዝነብሩ ግን ምስጢራት ዝሳተፉ ትረክብ፣ ራሕቂ 
ቤተክርስትያ ኣሎና፣ ዝብሉ፣ ደቆም ናብ ሓደስቲ ሃይማኖታት 
ዝኸዱዎም ይጽገሙ፣ ብዙሕ የሻቅሎም ብዙሓት ኣብ ሕውስ 
ኪዳን ዘለዉ ጸገማት ኣለዎም፣ ናይ ካልኦት ብተለቪጂን 
ብዝመሓላለፍ መደባት ደቕና ይስሕብዎም ኣለው። ደቅና 
ንእኡ ይፈትውዎ ኣለው ቤተክርስትያንከተንብር ኣለዋ ዝበሉ 
ነይሮም። 
ከምኡ’ውን ኣብ መወዳእታ ካብ ዝሃብዎ ለበዋታት ዋሕዲ 
ቆሞሳት ስለዘሎ ኣብዚ ከተማ ብዙሓት ጉስነት ብቐረባ 
ዘይረኽቡ፣ ዘይብጽሑ ምእመናን ስለዘለዉ ንማሕበራት 
ኣወሃሂድካ ከም ዝብጽሑን ኣገልግሎት ከም ዝረኽቡን 
ምግባር። ገለ ከባቢታትት ናይ ቦታ ራሕቂ ናብ ቤተክርስትያን 
ስለ ዘሎዎም ኣብ ከባቢኦም ቤተ ጸሎት ክግበረሎም፣ 
ንመንእሰያት ፍሉይ ወፍሪ መድለየ፣ እዚ መደብ ክንዲ ኣብ 
ፍርቂ ጾመ ኣርብዓ ካብ መጀመርያ ጾም እንተ ዝጅመር ዝያዳ 
መድማዕና፣ እዚ ወፍሪ’ዚ ክንዲ ኣብ ጾም ኣርብዓ ጥራይ 
ዓመት ምሉእ ሰንበት -ሰንበት እንተዝግበር ብዙሕ ምሓገዘ፣ 
ሕጻናት ክረምቲ ናብ ኣካዳሚ  

    

           

ትምህርቲ ስለዘድህቡ ኣብ ቁምስና ናይ ኣካዳሚያዊ ትምህርቲ 
እንተዝጅምር   ብእኡ ኣቢሎም ትምህርቲ ክርስቶስ ምተማህሩ 
ቤተክርስትያን ምተላማመዱ። ናይ ቆሞስና ጥራሕ ዘይኮነ ናይ 
ከባቢታት መማህራን ትምህርቲ ክርስቶስ እንተዝመደቡ፣ ቆሞሳት 
ተደራራቢ ስራሕ ዘለዎም ስለ ዝኾኑ ይገፍሖም’ዩ።ንእኡ ጥራሕ 
ተወፍዮም’ውን ከርክብሉ ኣይኽእሉን ኢዮም።ብዝተካእለ ካብ 
ካልእ ስራሕ ናጻ ክኸኑ ኣለዎም።ዝብል ይርከብ።  
 

ኣብ መወዳእታ’ቲ መደብ እናቴ ትንሣኤ ኃ/ማርያም ዋና ጸሓፊት 
ካ.ቤ.ር.ኤ.ኣ በቲ ዝተገብረ ኣገልግሎት ንቆሞሳትን ወፈርትን 
ኣመስጊኖነን ንዚመጽእ ከኣ ሓደ ዓይነትን መልእኽትን ትሕዝቶን 
ዝሓዘ ውህደት ናይ ቤት ጽሕፈትን ኣሕሉቅ ማሕበራትን  ወፈርትን 
ዘለዎ፡ መደብ ከነሳናዱ፡ ካብዚ ወፍሪ’ዚ ተመኩሮ ቀሲምና 
ክንቅጽሎ ይግባእ ኢለን፡፡ ንወፈርቲ ንምትብባዕ ዝተሰናደወ ናይ 
ምስጋና ምስክር ወረቀት’ውን ዓዲለን።   

         ኣስተምህሮ ንመንእሰያት  
 
ብ 29 ሚያዝያ 2017ዓ.ም. ብፁዕ ሊቀጳጳሳት ኣቡነ መንግሥተኣብ 
ተስፋማርያም  ቆሞሳትን ወከልቲ ቤት ምኽሪ ምእመናን 
ንተኣባላትን ኣብ ዝተረኽብሉ ንካብ መላእ ርእሰ ኤጳርቅና ዝመጹ 
መንእሰያት “ቤተ ክርስትያን ኣደን መምህርን”ብዝብል ኣርእስቲ ቤተ 
ክርስትያን ሓንቲ፡ ቅድስቲ፡ ካቶሊካዊት፡ ሓዋርያዊት እያ፡ መግለጺ 
ስምረታትን ሓድነታን ከኣ ብሓደ ምስሌነ ክርስቶስ ርእሰ ሊቃነ 
ጳጳሳት ትምራሕ። እቲ ናይ በሓቂ ክርስትያን ዝበሃል ሰዓቢ ክርስቶስ 
እዩ፡ ክርስቶስ ናይቲ ዘይርአ ኣምላኽ መልክዕን ቦኽሪ ሓውናን እዩ፡ 
ክርስቶስ ስለምንታይ ተበጁይልና እንተበልና፡ 1.ካብ ሓጢኣት ሓራ 
ክገብረና 2.ንሰናይ ነገር ቀንኣት ክንከውን 3.ንዓኡ ዝኾንዎ ሕዝቢ 
ምእንቲ ከንጽሕ እዩ ብምባል ስፍሕ ዝበለ ትምህርቲ ቤተ ክርስትያን 
ሂቦም። 
 
 
 
 
 
 
 
 
 
 
 
 
 
 
 
ቀጺሎም ብፁዕ ሊቀጳጳሳት ህሉው ኩነታት መንእሰያትና ኣብ 
ተሳታፍነት ቤተ ክርስትያን፡ ኣብ መዝሙር፡ ኣብ ኣጸላልያ ከመይ 
ኣለዉ ቢሎም ብመልክዕ ሕቶን ርኢቶን ኣሳቲፎሞም። 
መንእሰያትና ንእስነት ዝዓብለሎ ምጭዳር፡ ምዝላል ይፈትዉ እዮም 
ጽቡቅ ከኣ እዩ ከመይ ሓጎስካ ክትገልጽ ጽቡቅ እዩ። መጠኑ ዝሓለወ 
ጥራሕ ይኹን፣ ናይ ካልኦት መዝሙር እውን ኣብ ቤተ ክርስትያና 
ይዝመር እዩ። ጸገም ዘለዎ ኣይኾነን፣ ግን ትሕዝቶኡ ክንመምዮ 
ኣሎና። ትሕዝቱኡ ደኣ እንበር መን ዝዘመሮ ኣይኾነን እቲ ቀንዲ 
ዘገድስ ብምባል ጽቡቅ ናይቲ ዘተ መዛዘሚ ጌሮም። ተሳተፍቲ ናይዚ 
ዓውደ መጽናዕቲ 55 ነሮም። ኣብ መጠረሻ ብፁዕ ሊቀጳጳሳት 
ንኹሎም መንእሰያት ብኣባታዊ ሓልዮት ኣብ እምነቶም ክጸንዑን 
ነታ ኣደን መምህርን ዝኾነት ቅድስቲ ቤተክርስትያን ከፍቕሩን ከም 
ዘለዎም ኣተሓሳሲቦም ብጸሎት ዛዚሞም።  

ክቡር ሕዝበ እግዚኣብሔር፣ 
 

ኣብ ወንጌል ሉቃስ፣ ሓዋርያት፣ ንመድኃኒና ጐይታና 
ኢየሱስ ክርስቶስ፣ “እምነት ወስኸና” (ሉቃ 17፡5) እናበሉ 
ክልምንዎ ንርኢ። ንሕናውን መዓልቲ መዓልቲ ብፍላይ 
ከኣ ኣብዚ ጊዜ ሕማማትን ትንሣኤን ነዚ ጸሎት እዚ ቀጻሊ 
ክንደግሞ ኣድላይ እዩ። ከመይ እምነት መሠረት 
ሃይማኖትና እያ። እቲ ብሕማማትን ሞትን ትንሣኤን 
ኢየሱስ እንረኽቦ ድኅነትን ዘለዓለማዊ ሕይወትን ከኣ ፍረ 
እምነትናን ግብራዊ ተጸምዶናን እዩ። በዚ ምኽንያት ኣብ 
ወንጌል እውን ኢየሱስ ባዕሉ ንሓደ ልሙስ ምስ ኣሕወየ 
“እምነትካ ኣሕወየትካ” ይብሎ። ነታ ደም ዝፈሳ ዝነበረት 
ሰበይቲ ከኣ “ኣጆኺ እዛ ጓለይ እምነትኪ ኣሕወየትኪ (ማቴ 
9፡ 22) ይብላ። ነቶም “ክልተ ዕውራን ምስ ኣሕወየ“ ድማ 
እዚ ክገብር ከምዝኽእልዶ ትኣምኑ ኢኹም? ኢሉ ምስ 
ሓተቶም፣ እወ በልዎ እሞ፡ “ከም እምነትኩም 
ይኹነልኩም” እናበለ ኣዒይንቶም ከፈተሎም (ማቴ 9፡29)
።  

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

ኣብ ወንጌል ዮሓንስ ምዕራፍ ሽዱሽተ፡ ጐይታና ኢየሱስ 
ክርስቶስ ነቶም ሕዝቢ ብዛዕባ ምሥጢረ ቅዱስ ቁርባን 
ነዊኅ ኣስተምህሮ ምስ ሃቦም፣ ብዙኃት እቲ ትምርህቲ 

ስለዝኸበዶም ገገዲፎምዎ ከዱ። ድሕሪ እዚ ኢየሱስ 
ነቶም ኣብ ጥቓኡ ዝተረፉ ውሑዳት ተመሃርቱ እውን 
“ንስኻትኩምከ ክትከዱዶ ትደልዩ? ኢሉ ምስ ሓተቶም 
ቅዱስ ጴጥሮስ “ጐይታይ ንስኻ ናይ ዘለዓለም ሕይወት 
ቃል ኣሎካ፣ ናብ መን እሞ ክንከይድ ንሕናስ ንስኻ እቲ 
ቅዱስ ናይ ኣምላኽ ምዃንካ ኣሚናን ፈሊጥናን 
ኣሎና” (ዮሓ 6፡69) እናበለ ዓብይ ናይ እምነት ስራሕ 
ክገብር ንረኽቦ። እምነት ማለት ነቲ እግዚኣብሔር 
ዝበሎ፣ ነቲ እግዚኣብሔር ዝገበሮ፣ ሓቂ እዩ ኢልካ 
ብምሉእ ልብኻ ምቕባል ማለት እዩ። ኣብ ዕለታዊ 
ሕይወትና፣ እግዚኣብሔር ከኣል ኲሉን፣ ዝሰኣኖ 
ዘይብሉን፣ ምዃኑ ብቃልን ብግብርን ምግላጽ ጭቡጥ 
ምልክት ናይ እምነት እዩ። 

 

ኢየሱስ ወንጌል ክሰብኽ ከሎ ዝገብሮ ዝነበረ ተኣምራት 
ርእዮም ዝኣመኑን ዝሓወዩን ብዙኃት እዮም ነይሮም። 
እቶም ካብ ሙታን ምትንሣኡ ክኣምኑ ዝኸኣሉ ግን 
ኣብ መጀምርታ ኣዝዮም ውሑዳት ነበሩ። መድኃኒና 
ኢየሱስ ክርስቶስ ካብ ሙታን ምስ ተንሥአ፣ 
መጀመርያ ንቅድስቲ ማርያም መግደላዊት ተራእያ። 
ንሳ ከኣ ነቶም ሓዋርያት “ኪበኽዩን ክጒህዩን ከለው 
ነገረቶም። ንሳቶም ግና ኢየሱስ ሕያው ምዃኑን ንኣኣ 
ከምዝተራእያን ሰሚዖም ኣይኣመኑን”(ማር 16፡10-11)። 
ቅዱስ ማርቆስ ከምዝብሎ ኢየሱስ “ነቶም ዓሠርተው 
ክልተ ኣብ መኣዲ ተቐሚጦም ከለው ተራእዮም። 
ነቶም ምስ ተንሥአ ዝረኣዩዎ ኣይኣመንዎምን ነበሩ 
እሞ ብዘይ ምእማኖምን ትሪ ልቦምን ዘለፎም” (ማር 
16፡14)። ቅዱስ ቶማስ እሞ ክኣምን ክንደይ ከምዝኸበዶ 
ብግልጺ እዩ ኣርእዩና።  
 

እቶም ብጾቱ “ንጐይታ ርኢናዮ” ምስ በልዎ “ኣሰር እቲ 
ሽንካር ኣብ ኣእዳዉ እንተዘይረኣኹ፣ ኣጻብዐይ ድማ 
ኣብቲ ዝተሸንከሮ እንተ ዘየእቶኹ, ኣብ ጐድኑ እውን 
ኢደይ እንተ ዘየእቶኹስ ኣይኣምንን እየ በሎም (20፡24-
29)። ኢየሱስ ከኣ ነቲ ዝሓተቶ ኲሉ ምስ ኣርኣዮ “ኣማኒ 
እምበር ዘይኣማኒ ኣይትኹን” ክብሎ ንርኢ። ቅዱስ 
ቶማስ ኣብ መጨረስታ “ጐይታይን ኣምላኸይን” ኢሉ 
ብምስጋድ ዓብይ ናይ እምነት ስራሕ እኳ እንተገበረ፣ 
ኢየሱስ ግን “ስለዝረኣኻኒ ኢኻ ኣሚንካ፣ እቶም 
ከይረኣዩ ዚኣምኑ ብፁዓን እዮም” እናበለ፡ ሓቀይና 
ትርጉም እምነት ቃል ጐይታ ሰሚዕካ ብምሉእ ልብኻ 
ምቕባል እምበር፡ ብምርኣይን ብምትንካፍን ዝርከብ 
ከምዘይኮነ ንኣኡን ንኲልና ተኸተልቱን ክገልጽ 
ንረኽቦ። 
 

ንሕናውን፡ በቲ ሓደ ወገን፣ ጸጋ እምነት ህያብ ኣምላኽ 
ስለዝኾነት፣ ከምቶም ሓዋርያት “እምነት ሃበና፡ እምነት 
ወስኸና” እናበልና ክንጽልን ክንልምንን ኣድላዪ እዩ። 

መልእኽቲ ትንሣኤ ብፁዕ ሊቀጳጳስ ኣቡነ መንግሥተኣብ ተስፋማርያም 

መድኃኒና ኢየሱስ ክርስቶስ ጥራይ እዩ እምነት ክህበናን 
ክውስኸናን ዝኽእል እሞ መዓልቲ መዓልቲ ክልምኖ የድሊ። 
ቅዱስ ጳውሎስ ንሰብ ኤፈሶን ክጽሕፍ ከሎ “ንክርስቶስ 
ብምእማን ብጸጋ ኢኹም ዝደኃንኩም፡ እዚ ከኣ ውኅበት 
ኣምላኽ እዩ እምበር ካባኻትኩም ኣይኮነን”(ኤፈ 2፡8) 
ይብሎም። ንኣናውን እግዚኣብሔር ብምሕረቱን 
ብለጋስነቱን ዝህበና ስለዝኾነ፣ ነፍስወከፍና “እምነተይ 
ንእሽቶ እያ እሞ እምነት ወስኸኒ!፡ እምነተይ ዛሕቲላ ኣላ እሞ 
እምነተይ ኣበራብረለይ!፣ እምነተይ ጠፊኣትኒ እሞ እምነት 
ሃበኒ!” ብምባል መዓልቲ መጸ ንለምን። ለይቲ ፋሲካ 
“ትንሣኤከ ለእለ ኣመንነ፣ ብርሃነከ ፈኑ ዲቤነ”፣ ትንሣኤኻ 
ንዝኣመንና ብርሃንካ ስደደልና፣ እናበልና ከነዝይም ኢና። 
ብሓቂ ብርሃን ትንሣኤኡ ክንቅበል ድማ እምነትና ነሓድስ።  
 
 

በቲ ካልእ ወገን ከኣ፣ እዛ እምነት እዚኣ ወትሩ ግብራዊት 
ክትከውን ኣድላይ እዩ። እታ እግዚኣብሔር ብሕያውነቱ 
ዝለገሰልና ህያብ-እምነት ፍረ ምርጫናን፡ ድሌትናን ጻዕርናን 
እውን እያ። ብናጽነትን፡ ብምርጫን፡ ብሓቅነትን፣ ብቃልና 
“ኣኣምን፡ እቕበል” ምስ በልና፣ ሓቅነታ ንምርግጋጽ 
ንእምነትና ዘንጸባርቑ ስራሓት ድማ ክንፍጽም፣ ንእምነትና 
ዘንጸባርቕ ሕይወት ክንነብር ይግባእ። ተኣምኖተ ሃይማኖት 
ነቲ ዓንቀጽ እምነትና፣ “ሓቂ እዩ ኢልና በእምሮና ምቕባል 
ብቓልና ከኣ ምእማን ማለት እዩ”። መዓልቲ መጸ ኣብ ጊዜ 
መስዋዕተ ቅዳሴ ኮነ ኣብ መቚጸርያ፣ ኣብ ናይ ንግሆን 
ምሸትን ጸሎት፣ “ኣኣምን በእግዚኣብሔር ኣብ” እናበልና 
ጸሎተ ሃይማኖት ክንደግም ከሎና ናይ እምነት ስራሕ ብቃል 
ንፍጽም። 
 
 

ተኣምኖተ ሃይማኖት ወይ እምነት ንገብር ኣሎና ማለት እዩ። 
እዚ ግን ምስቲ ኣብ ዕለታዊ ሕይወትና እንነብሮን፡ እንዛረቦን፡ 
እንገብሮን፡ ተኣዝዞተ እምነት ወይ ሃይማኖት ክሳነ ኣገዳሲ 
እዩ። እምነት ወትሩ ግብራዊት ክትከውን ኣለዋ። እምነት 
ብቃል ወይ ብዘረባ ጥራይ እንተኮይና ጎደሎን ድኽምትን 
እያ። በዚ ምኽንያት እዩ፣ ኣብ ወንጌል ማቴዎስ፣ ኢየሱስ 
ባዕሉ “ፍቓድ እቲ ኣብ ሰማይ ዘሎ ኣቦይ ዚገብር ደኣ 
እምበር፣ ጐይታይ ጐይታይ ዚብለኒ ኲሉ ናብ 
መንግሥተሰማያት ኣይኣቱን እዩ” (ማቴ 7፡21) እናበለ 
ብኣፍኣዊ እምነት ከይንታለል ዘጠንቅቐና። እውነተይናታት 
ሰማዕትን ኣመንትን ምዃን ማለት ነቲ ዝሰማዕናዮን 
ዝኣመንናዮን ኣብ ግብራዊ ሕይወትና ብጭቡጥ ምንጽብራቑ 
እዩ ዘስምዕ።  
 

ቅዱስ ያዕቆብ ኣብ መልእኽቱ “ገበርቲ ቃል ኩኑ፣ ርእስኹም 
እናጠበርኩም ከም ሰማዕቲ ጥራይ ኣይትኹኑ። ሓደ እኳ 
ሰማዕ ቃል ኮይኑ ገባሪ እንተዘይኮነ፣ ንሱ ነቱ ገጹ 
ብመስትያት ዚርኢ ሰብኣይ እዩ ዚመስል። ንሱ መልክዑ 

ይርኢ፣ ክይድ ኢሉ  ከኣ ብኡብኡ እንታይ ከምዚመስል 
ይርስዕ። እቲ ናብቲ ሓርነት ዚህብ ፍጹም ሕጊ ኣተኲሩ 
ዚጥምት፣ ኣብ ምጥማቱ ድማ ዚጸንዕ፣ ነቲ ዝሰምዖ 
ከይረስዐ ከኣ ኣብ ግብሪ ዜውዕል ስብ ግና ኣብ ኩሉ ግብሩ 
ብፁዕ እዩ” (ያዕ 1፡22-25)፣ ብሓቂ ከኣ “እምነት ምግባር 
እንተዘይብላስ ንርእሳ ምውቲ እያ” (ያዕ 2፡17) ዝብል 
ግብራዊ ማዕዳ ይልግሰልና።  
 

እምነትን ስነ ምግባርን ክፈላለያ የብለንን። ኣብ ሓቀይና 
ክርስትያናዊ ሕይወት እምነትን ሞራላዊ ሕይወትን 
ኣይፈላለያን እየን። ኣብ ሕይወትና እምነትን ግብርን 
እንተ ተፈላልየን እውነተይናታት ተኸተልቲ ክርስቶስ 
ኣይኮናን ማለት እዩ። ቅድስቲ ኤልሳቤጥ ንኣዴና 
ማርያም “እታ ዝኣመነት ብጽዕቲ እያ” (ሉቃ 1፡45) 
ክትብላ ከላ ንፍቓድ ኣምላኽ ብልብን ብግብርን ተቐቢላ 
“ይኩነኒ በከመ ትቤለኒ፡ ከምቲ ዝበልካዮ ይኹነለይ” 
ስለዝበለት እዩ። እኖና ማርያም ከምቲ ኣብ ሊጣንያ 
መቚጸርያ እንብሎ እታ ዓባይ “ኣማኒት ደንግል”፡ ብሓቂ 
ኣደ ምእመናንን፡ መምህር ጒዕዞ እምነትን እያ። 
 
 
 

ንምስማዕን ምግባርን እትኣስር ሓንቲ ኣገዳሲት ቃል ኣላ። 
ነዚኣ ከኣ ኢየሱስ ባዕሉ ፈጺሙዋ፣ እኖና እግዝእትነ 
ማርያምን ኲላቶም ጻድቃንን ቅዱሳንን እውን ፈጺሞማ 
እዮም። እዛ ንግብርን ምስማዕን፡ ንእምነትን ግብርን 
ጠሚራ እትሕዝ ቃል ድማ ተኣዝዞ  እያ እትበሃል። 
ተኣዝዞ ከኣ፡ ንእግዚኣብሔር፡ ብምሉእ ልብና “ኣሜን፣ 
ሕራይ፣ ፍቓድካ ይኹን” ምባል ማለት እዩ።  
 

 

 
 
 
 
 
 
 
 

 

 

 

እምነትን ሞራላዊ ሕይወትን ኣይፈላለያን እየን። ኣብ 
ሕይወትና እምነትን ግብርን እንተ ተፈላልየን 
እውነተይናታት ተኸተልቲ ክርስቶስ ኣይኮናን ማለት 
እዩ። ከመይ እምነት መሠረት ሃይማኖትና እያ። እቲ 
ብሕማማትን ሞትን ትንሣኤን ኢየሱስ እንረኽቦ 
ድኅነትን ዘለዓለማዊ ሕይወትን ከኣ ፍረ እምነትናን 
ግብራዊ ተጸምዶናን እዩ። 
 

እምነት ማለት ነቲ እግዚኣብሔር ዝበሎ፣ ነቲ 
እግዚኣብሔር ዝገበሮ፣ ሓቂ እዩ ኢልካ ብምሉእ ልብኻ 
ምቕባል ማለት እዩ። ኣብ ዕለታዊ ሕይወትና፣ 
እግዚኣብሔር ከኣል ኲሉን፣ ዝሰኣኖ ዘይብሉን፣ ምዃኑ 
ብቃልን ብግብርን ምግላጽ ጭቡጥ ምልክት ናይ 
እምነት እዩ። 

እዛ እምነት እዚኣ ወትሩ ግብራዊት 
ክትከውን ኣድላይ እዩ። እታ እግዚኣብሔር 
ብሕያውነቱ ዝለገሰልና ህያብ-እምነት ፍረ 
ምርጫናን፡ ድሌትናን ጻዕርናን እውን እያ። 
ብናጽነትን፡ ብምርጫን፡ ብሓቅነትን፣ 
ብቃልና “ኣኣምን፡ እቕበል” ምስ በልና፣ 
ሓቅነታ ንምርግጋጽ ንእምነትና ዘንጸባርቑ 
ስራሓት ድማ ክንፍጽም፣ ንእምነትና 
ዘንጸባርቕ ሕይወት ክንነብር ይግባእ።  

 

ቃል ጐይታ ሰሚዕና ክንእዘዝ ከሎና ብሓቂ 
ኣብ እውነተይና ጐደና እምነትን ድኅነትን 
ንጐዓዝ ኣሎና ማለት እዩ።  
 

 7 

 

ምሕረት ኣወጀሎም፦ 
 

   “ንሱ ግን ንኣና ንፍጡራቱ ከምቲ ንሕና ናኣኡ 
ዝበደልናዮ ብኃጢኣትና ጨሪሽና ክንጠፍእ 
ኣይኃደገናን ሽሰለልውን ኣይበለናን እኳደኣ ንሱ ካብ 
ኢድ እቲ ዝገዝኣና ዝነበረ ሰይጣን ኣናጊፋ ኣፍቀረናን 
በጽሓና መሓረና  ራኅርኅልና” ኣኩቴተ ዘቀ.ዮሓንስ 
ኣፈወርቂ “ኣዳም ኣበይ ኣሎኻ” ዘፍጥ3,9 እናበለ የናድዮ 
ይደልዮ ደድኅሪኡ ይስዕብ ምሕረት ይገብረሉ፦ 
እቲ “ልቡ ሓዘኑን ተኪዙን ንዝነበረ ኣዳም፣ 
እግዚኣብሔር ናፅነት ኣልቢሱ፣ ናብ ጥንታዊ ቦታኡ 
ኪመልሶ መደበ” ውዳሴ ማርያም ሰኑይ። 
 

እቲ መድኃኔ ዓለም ዝኾነ ክርስቶስ ነዚ መደብ ድኅነትን 
ምሕረትን ዝኾነ መደብ እግዚኣብሔር ኣቦ ንምፍጻም 
ሰብ ኮነ ሥጋና ለበሰ ሕይወቱ ኣብ ዕንጨይቲ መስቀል 
ብጃና ብምሕላፍ ዘለዓለማዊ ፍቕሩን ምሕረቱን 
ገለጸልና።”ሕጂ ግና ንስኻትኩም ኣዞም ቀደም ርሑቃት 
ዝነበርኩም ብክርስቶስ ኢየሱስ ኣቢልኩም ማለት 
ብምፍሳስ ደሙ ቐረብኩም። ንሱ ነቲ ኣብ ሞንጎ ዝነበረ 
ናይ ጽልኢ ከልካሊ መንደቕ ብሥጋኡ ብምፍራስ…
ሰላም ገበረ ሰላምና እዩ።…ኣብ መስቀል ተስቒሉ 
ብሙማት ነቲ ጽልኢ ደምስሶ” ኢፌ2፣13 
 

ኣየ! ክንድዚ ዝኣክል ትሕትና! ኣየ! ክንድዚ ዝኣክል 
ትዕግስቲ! ኣየ!ክንድዚ ዝኣክል ዓቅሊ! ኣየ!ክንድዚ 
ዝኣክል ሕያውነት! ኣየ!ፍቕሪ ክንድዚ ዚኣክል ንሰብ 
ምፍቓር ንሰብ ምፍቓር ንወዲ ኣምላኽ ካብ መንበሩ 
ዘውረዶን ክሳብ ሞት ዘብጽሖን ፍቕሪ እዩ። ነዚ ሓዲስ 
ኩነት ሕይወት ድማ በቲ ኃጢኣትና ደምሲሱ ኅድገት 
ኅጢኣት ብምሃብ ማዕጾ ገነት ዘርኁወልናን ውሉድ 
እግዚኣብሔር ዝገብረናን፣ሓድሽ ሕይወት ፍቕሪ 
ዚህበናን ኣባላት ቤተ ክርስትያንን ማኅደረ መንፈስ 
ቅዱስ ዝገብረናን ብጥምቀት ተቐበልናዮ። 
ብጸጋቲ ቃል ኣቦ ዝኾነ ክርስቶስ ብጥምቀት ኣሜን ምስ 
በልና ካብ ጥፋት ኩነኔ ናብ ታሕጓስ፣ ካብ ሞት ናብ 
ሕወይት፣ ካብ ባርነት ናብ ናፅነት ተሰግስገርና።ኣብ 
ትሕቲ ውሉዱንነት እግዚኣብሔር ኣቦ ተመለስና። 
 

ነዚ ኩነትዚ ወትሩ ብምስጢረ ንሥሓ ማለት ሓጢኣትና 
ብምእማን፣ ብምንዛዝ፣ ብምኽሓስን ቑርጺ ፍቓድ 
ብምግባርን ከነሕድሶ ንርከብ። 
 

     “ኃጢኣቱ ዚናዘዝ ዝኾነ ይኹን ሰብ…ምስ 
እግዚኣብሔር ሓቢሩ ኪሰርሕ ይርከብ። እግዚኣብሔር 
ንኃጣውእካ ይኸስስ፣ ንስኻውን ብወገንካ ክትከሶ 
እንተተረኽባ፣ ናብ እግዚኣብሔር ተጸብቢርካ ማለት 
እዩ። ሰብን ኃጢኣትን ክልተ ነገራት እዩ ኪብሃል 
ይከኣል፣ ሰብ ኪብሃል ከሎ እዚ እግዚኣብሔር ዝገበሮ 
እዩ። ኃጢኣተና ኪብሃል እንከሎ ከኣ ሰብ ባዕሉ ዝገነሮ 
(ኃጢኣት) የዘክረካ። እግዚኣብሔር ነቲ ባዕሉ ዝፈጠሮ 
ሰብ ምእንቲ ከድኅን፣ ንስኻ ነቲ ባዕልኻ ዝገበርካዮ
(ኃጢኣት)ደምስሶ…በቲ ክፉእ ተግባሪትካ ንርእስኻ 
ባዕልኻ ተኸኽስስ ስለ ዘሎኻ፣ ነቲ ባዕልኻ ዝገበርካዮ 
ክትጽየፎ እንክጅምር፣ሽዑ እቲ ጽቡቕ ተግባራትካ 
ይጅምር ኣሎ ማለት እዩ።ሠናይ ተግባራት ዚጅመረሉ 
ኣብ’ቲ ናይ ተግባራት ኑዛዜ ዚፍጸመሉ እዩ። ሓቂ 
ትፍጽምሞ ሽዑ ናብ ብርሃን ትመጽእ” ቅ. ኣጐስጢኖስ። 
              

        ሓደስቲ መጻሕፍቲ 
 

ምሕረትን ውርደትን 
 
ቅዱስ ኣቦና ር.ሊ.ጳ ፍራንቸስኮስ ኣብዚ ቀረባ እዋን፣ 
ድሕሪ ምዝዛም ዓመት ኢዮቤል ምሕረት ንመላእ 

ቤተክርስትያን፣ ነቲ ኣብቲ ፍሉይ  ዓመት ኢዮቤል 
ምሕረት ዘስተማቐረቶን ዘሕለፈቶን መንፈሳዊ ሃለዋት 
ንክትቕጽሎ ንምትብባዕ “ምሕረትን ውርደትን” ዝተሰመየ  
ሓዋርያዊት መልእኽቲ ናብ ኩሎም ቤተ ክህነትን 
ምእመናንን ሰብ ጽቡቕ ድላይን ዘርጊሖም ኣለዉ። 
ምእመናን ብቛንቛኦም ምእንቲ ክጥቐምሉ ከኣ ብክቡር 
ኣባ ግርማይ ኣብርሃ ሲታዊ ናብ ትግርይና ተተርጉሙ፣ 
ብኃልዮት ርእሰ ኤጳርቅና ኣሥመራ ተሓቲሙ ንንባብ 
በቂዑ ኣሎ። 
 
 
 
 
 
 
 
 
 
 
 
 
,, 

ዝተባረኽካ ኩን ጐይታ 
laudato si 
, 

 

ር . ሊ . ጳ  ፍራንቸስኮ  
 ምኽንኻን ገዛ ኩልና 
ን ዝ ኾ ነ ተ ፈ ጥ ሮ - 
መ ሬ ት ን  ማ ይ ን 
 ኣከባብን     
 

እዚኣ’ውን  ብ2015  ዓ.ም. ዝተዘርግሐት   ብዛዕባ ምኽንካን 
መሬት፣  ማይን ኣከባብን ብሓፈሻ ምስ  ተፈጥሮ ክህልወና 
ዝግባእ ዝምድናን ክንገብሮ 
ዝግባእና ሓለዋን ክንክንን 
እተምህር መጽሓፍ ብኣባ 
ኣማኑኤል ምስጉን ተተርጉማ 
 ብኃልዮት     ማኅበር ንኡሳን 
ኣኃው ካፑቺኒ ተሓቲማ 
ተዘርጊሓ ኣላ። 
 
 
,   
             ቃል- ኪዳን 
ኣብ ካቶሊካዊት ቤተ-ክርስትያን 
ትርጉሙን ግድላቱን 
ኣፈታትሕኡን 
 
ኣብ ትምህርተ መለኮትን ምሥራቓዊ  ሕ ገ  ቆ ኖ ና ን 
ተመስሪታ  ዝተሰናደወት እንታይነት ምስጢረ ተኽሊልን 
 ጸገማቱን ኣፈታ ትሕኡን  እትገልጽ ኣገዳሲት መጽሕፍ 

ብኣባ ኃይለ  ተ ስ ፋ ማ ር ያ ም 
ዘማኅበረ  ልኡካን(ላዛሪስት) 
ተሰናድያ  ብኃልዮት  ማ ኅ በ ር 
ልኡካን ተሓቲማ ንንባብ 
በቂዓ ኣላ። 
ሃየ እምበኣር ናይዚ ብብዙሕ 
ጻዕሪ ዝተሰናደወልና ብሉጽ 
መጽሕፍቲ ተጠቐምቲ 
ንኹን። 

ምሕረት ኣምላኽ 
 
“እቲ ንስኻ ዝፈጠርካዮ ሰማያትን ነቶም ንስካ 
ዝሠራዕካዮም ወርኅን ከዋክብትን እርኢ እንከሎኹ፤እቲ 
ንስኻ እትዝክሮ ሰብ እቲ እትሓልየሉ ወዲ ሰብሲ እንታይ 
እዩ? ካብ መላእክቲ ቑሩብ ኣናስካዮ ብክብርን ግርማን 
ከኣ ከለልካዮ፣ ኣብ ልዕሊ ኩሉ ፍጡርካ ሽክካዮ፣ ንኩሉ 
ኣብ ትሕቲ ሥልጣኑ ገበርካዮ”መዝ.8,3-6 
 ዝሓስብ ኣእምሮን ምስትውዓልቦ ሃቦም፦ 
 

“እግዚኣብሔር ንሓቂ ሰብ ሓሙሽተ ስምዒታዊ ኣካላት 
ሃቦም፣ ነቲ ብስምዒታዊ ኣካላት ኣቢሉ ዚመጽእ 
ምትርጓም ምእንቲ ኺኽእሉ ኸኣ ሻድሻይ ኣገናዚብካ 
ምኽኣል ሻብዓይ ምስትውዓል…ዚሓስብ ኣእምሮ ሃቦም…
ብፍልጠትን ብምስትውዓልን መልኦም፣ ኣብ ሞንጎ 
ክፍእን ጽቡቅን ዘሎ ፍልልይ ኣራዮም” ሲራክ17,5  
ዋናታትን ጐይቶትን ናይ ሕይወቶም ዝገብሮም ናጽነት 
ውን ሃቦም፦ 
 

 “ኣብ መጀመርታ ንሰብ ዝፈጠሮ ባዕሉ እግዚኣብሔር እዩ 
ዝደለዮ ኺገብር ከኣ ኅይሊ ናጽነት ሃቦ። እንተ ድኣ 
ደሊኻ ንትእዛዛት እግዚኣብሔር ክትሕልዎ ትኽእል ኢኻ 
ናጻ ስለ ዝኾንክካ ኸኣ እሙን ኮንካ ክትነብር ትኽእል 
ኢኻ። ንሱ ሓውን ማይን ኣብ ቅድሜኻ ኣንቢሩ ኣሎ፣ 
ኢድካ ስደድ እሞ ኣብቲ ዝደለኻዮ እለኽ። ኣብ ቅድሚ 
ሰብ ሕይወትን ሞት ቀሪበን ኣሎዋ እቲ ዝመረጾ 
ክውውሃቦ እዩ’ሲሪክ 15,14-17 
 

ፒኮ ሚራንዶላ ኣብ ኣፍ እግዚኣብሔር እዚ  ዝስዕብ 
ቃላት የቀምጥ “ኦ ሰብ ናጻን ልኡላውን ከም ሙኳንካ 
መጠን ንገዛእ ርእስኻ ዝደለካዮ ዓይነት ሰብ መታን 
ክትከውንን ክትቀርጽን ኣይ ሰማያዊ ኣይ ምድራዊ፣ ኣይ 
መዋቲ ኣይ ዘለዓለማዊ ገበርኩኻ፣ ከም ኣደለኻዮ 
ክትሕትን ክትልዕልን ሥልጣን ሃብኩካኻ ይብል።   
ንሕይወቶም ዘድሊ ኩሉ’ውን  ሰርዓሎም፦ 
 

“ኦ ጐይታ ንሰኻስ ንሰብ ዝገበርካሉ ሕያውነት ክንደይ 
ብዙኅ እዩ፣ ምእንቲ ከድንቆ ንሰማይ ከም ድንኳን 
ዘርጋሕካሉ፣ ንመመላለሲ እግሩ ከኣ ምድሪ ኣስፋሕካሉ።  
ንሲሳዩ ኣብ ከርሲ ደመና ማይ እተዕቁር ብመዓልቲ 
ኪሕጐስ ፀሓይ ኣብራካሉ፣ ጸልማት ለይቲ ከይደፍኖ ከኣ 
ንወርሒ ኣጸበቅካሉ፣ ግብሪ ኣእዳውካ ምእንቲ ኪፈልጥ 
ብርሃን ከዋኽብቲ ኣድመቅካሉ። ምእንቲ ኬምልኸካ 
ዕድመን ዘመናትን ዓመታትን ዕለታትን ሃብካዮ።” 
 

ኣ.ቁ.ኣትናቴዎስ 
ንእግዚኣብሔር ከነምልኽ ማለት ክንፈልጦን ከነፍቅሮን 
ፍቃዱ ክንፍጽም ኢና ተፈጢርና። “ብእኡ ብቅዱሳት 
ኣእዳዉ ጽቡቅ ገይሩ ፈጠሮ ሰዓሞን ኣፍቀሮን።መንፈስ 
ሕይወት እውን ኣብ ልዕለኡ ኡፍ በለሉ…ንወዲ ሰብ 
ቅድሚ ምፍጣር ነቲ ዘፍቅሮ ኣብኣ ምእንቲ ኬኣትዎ 
ገነት ኣዳለወ” ኣ.ቁ. ዘሥለስቱ ምእት። 
 

ቅ.ካተሪና ሴና <ንሰብ ከምዚ ዝበለ ኽብሪ ዝሃብካዮ 
እንታይ እዩ ምኽንያቱ? ቢላ ትሕትት እሞ ርግጽ እዩ 
ብዓቀን ዘይብሉ ፍቅሪ ዝጠመትካዮ ፍጡርካ እንከሎ ናቱ 
ፍቅሪ ዝሓዘካ እዩ። ብፍቅሪ ፈጠርካዮ ነቲ ዘለዓለማዊ 
ጽቡቅካ ዝኾነ ነገር ንከስተማቅር ዝኽእለሉ ፍቅሪ እውን 
ሃብካዮ>። 
እንተኾነ ግን ብናጽነቱ ኣንጻር እግዚኣብሔር ማለት 
ኣንጽር ገዛእ ርእሱን ክብሩን መረጸ፦ 
 

“ሰብሲ ንጉሥ ክነሱ ኣይፈለጠን። ብፍቃዱ ገዛእ ርእሱ 
ኣሕሰረ። ባርያ ኮነ ጐይቶት ዘይኮኑ ድማ  
ገዝኡዎ።ሰብሲ ሃብታም ክነሱ ኣይለጠን።ብፍታዉ ከርሱ 
ኣጥመየ ነፍሱ ድማ ኣጽምኣ። ሰብሲ ክዳን ብርሃን ዝለበሰ 

ክነሱ ሰብነቱ ኣዕረቐ፣ናይ ቆርበት ክድዳን ከኣ 
ተከድነ።ሰብሲ ኣብ ትሕቲ ጐይታ ገዛኢ ከልኦስካብቲ 
ዘይተኣዝዘዘሉ ኦም ስሪቁ በልዐ። 
 

ኣየ! ንድኹም ሰብ ሞትን ሕይወትን ኣርኣኻዮ፣ 
ሕይወት ንዒቁ ድማ ሞት ፈተወ፣ እቲ ንጻድቃንን 
ንኃጥኣንን ዝተሰርዐ ብግዝያዊ ደቃስ ዝምሰል ሞት 
ዘይኮነስ፣ መወዳእታን ስፍሪን ዘይብሉ ዘለዓለማዊ ሞት 
ሞተ”።(ቅዳሴ ዝቅዱስ ኣትናቴዎስ) 
 

ኣዳምን ሄዋንን ንሕልምን ባህግን እግዚኣብሔር 
ኣይፈጸሙን። ቃል ኣምላኾም ኣይሓሎዉን። ኣብ ናይ 
ቆጸራ ቦታኦም ኣይተረክኽቡን። ከም ሳዕቤኑ ድማ 
ግርማኦምን ክብሮምን ተቀንጠጡ ካብ ገጽ 
እግዚኣብብሔር ተኃባኡ ዘፍጥ.3,8። ሳዕቤን ሓጢኣት 
እዚ እዩ። ኣዳምን ሔዋንን ብዝፈጸምዎ ሓጢኣት 
ፈሪሖም ካብ ገጽ እግዚኣብሔር ክኅብኡ ተገደዱ። 
 
 
 
 
 
 
 
 
 
 
 
 
 
 
 
 
 
 
 

“ኦ 
ኣዳም 
ፍርዲ 
ሞት 

ዘምጻእካልናስ እንታይ ጌርናካ ኢና፣ ኦ ኣዳም ኣብቲ 
ማኅደር ጐይታ ዝኾነ ሓጐስ ዘሎዎ ገነት ክንሕጐስ 
ዘይገደፍካናስ እንታይ በዲልናካ ኢና፣ 
ኣ ሔዋን እንታይ ገበርናኪ በርኣያ ስማያውያን ክንዲ 
እንነብርሲ እንሆ ብብዝኂ ኃጢኣት ሥጋና ጸለመ 
ቅ.ኣትናቴዎስ። 
 

ቅ.ዮሓንስ ኣፈወርቂ ከኣ ብከምዚ ይገልጾ” ብምኽሪቲ 
ርጉም ከይሲ ትእዛዙ ምስ ኣፍረስና ካብ ታሕጓስ ናብ 
ጥፋኣት ኩነኔ፣ ካብ ሕይወት ናብ ሞት፣ ካብ ናፅነት 
ናብ ባርነት ወደቅና። ኣብ ትሕቲ ኣርዑት ኃጢኣት 
ተቛረንና” ይብል። ኣዳም ምስ እግዚኣብሔር  ተባኢሱ 
ኣይተረፈን ንሔዋን ከሰሳ ናይ ውድቀቱ ተሓታቲት 
ገቢሩ ጠቀና። ቃኤል ብቅንኢ ንኣቤል ሓዉ ቀተሎ። 
ቃኤል ኃውካ ኣቤል ኣበይ ኣሎ ንዝብል ናይ 
እግዚኣብሔር ሕቶ ብድፍረት ኣነዶ ኃላው ኃወይ ድየ 
ክብል መለሰ። 
እቲ ብምሕረት ሃብታም ዝኾነ እግዚኣብሔር ግን 

ኢየሱስ “እተፍቅሩኒ እንተኮይንኩምሲ ትእዛዛተይ 
ክትሕልዉ ኢኹም” (ዮሓ 14፡15) ክብል ከሎ ተኣዝዞ እቲ 
ዝዓበየ ናይ ፍቕሪ ስራሕ ምዃኑ ይገልጸልና። ብርግጽ 
ነዚ “ተኣዝዞ” እዚ ካብ ክትገብሮ ብኣፍካ ክትብሎ 
ይቐልል። እምነትና ብተግባር ክንነብራ እንተ ተበጊስና 
ብዙኅ ፈተናን ጸገምን ከጋጥመና ምዃኑ ዘጠራጥር 
ኣይኮነን። መድኃኒና ኢየሱስ ክርስቶስ ባዕሉ በቲ ሓደ 
ወገን ኣብ ሕይወትኩም፣ “መዓንቀፊ ከይመጸ 
ኣይተርፍን እዩ፣ ነቲ ብሰንኩ መዓንቀፊ ዚመጽእ ግና 
ወይልኡ” (ሉቃ 17፡1) ክብለና ከሎ፣ በቲ ሓደ ወገን ድማ 
“ነዘን ቃላተይ ሰሚዑ ዝፍጽመን ኲሉ ቤቱ ኣብ ከውሒ 
ዝሠርሐ ብልሂ ሰብኣይ ይመልስ። ዝናም ዘነመ፣ 
ወሓይዝ ወሓዙ፣ ንፍሳትውን ነፈሱ፣ ነቲ ቤት ደፍእዎ፣ 
ኣብ ከውሒ ስለዝተሰረተ ድማ ኣይወደቐን” (ማቴ 7፡24-
25) እናበለ ዘጸናንዕ ቃላት የስምዓና። መጽሓፈ 
ምሳሌውን “ህቦብላ ምስ ዝኃልፍ ነቲ እኩይ ይወስዶ፣ 
ጻድቕ ግና ኲሉ ጊዜ ብደኃን ይነብር” (ምሳሌ 10፡25) 
ብምባል ብግብራዊ ጥበብ ይምዕደና። እዚ ከኣ፣ ብጸጋ 
ኣምላኽን ብጻዕርናን፣ እምነት ናብ ተግባር፣ ቃላት ከኣ 
ናብ ሕይወት ክትርጐም ይኽእል እዩ ማለት እዩ።  
 

ኣብዚ ኣብነት ቅዱስ ጳውሎስ ኣዝዩ ሓጋዚ ይኸውን። 
ንሱ “በቲ ኃይሊ ዚህበኒ ክርስቶስ ንኲሉ እኽሎ እየ” (ፊል 
4፡13)። “ንክርስቶስን ንሥልጣን ትንሥኤኡን ክፈልጥ 
ኣብ ስቓዩ ክካፈል፣ብሞቱ ክመስሎ እሞ ኣብ ትንሣኤ 
ሙታን ገለ ምስታፍ እንተከኣልኩ ኢለ እየ” (ፈል 3፡10-
11) ክብል ከሎ፣ እቲ ምእንታና ተሳቕዩ፡ ሞይቱ፡ 
ዝተንሥአ መድኃኒና ኢየሱስ ክርስቶስ ወትሩ፡ ጸግዕና፡ 
ደገፍና፡ ዋልታና፡ ከውሕና፡ እምነ መሠረትና፣ 
እንተኾይኑ ካብ እመንትና ዘናቓንቐና ዝኾነ ጸገምን 
ፈተናን ከምዘይህሉ የዘኻኽረና። 
 
 

መድኃኒና ኢየሱስ ክርስቶስ ኣብ ወንጌል ዮሓንስ፣ “ኣነ 
ንሱ ምዃነይ እንተ ዘይኣመንኩም ብኃጢኣትኩም 

ክትሞቱ ኢኹም” (ዮሓ 8፡24) ይብል። ንማርታ ኃውቲ 
ኣልኣዛር ከኣ “ትንሣኤን ሕይወትን ኣነ እየ፣ እቲ ብኣይ 
ዚኣምንሲ እንተ ሞተ እኳ ብሕይወት ኪነብር እዩ። እቲ 
ብኣይ ዚኣምን ሕያው ዘበለ ኲሉ ንዘለዓለም 
ኣይክመውትን እዩ። እዚዶ ትኣምኒ ኢኺ? በላ። ንሳ 
ድማ ‘እወ ጐይታይ፣ ንስኻ እቲ ናብ ዓለም ዚመጽእ 
ክርስቶ ወዲ ኣምላኽ ከም ዝኾንካ ኣኣምን እየ’ በለቶ 
(ዮሓ 11፡25-27)። ንሕናኸ እንታይ እዩ መልስና? 

እምነትና እዩ ምስ ጐይታ ዘራኽበና፣ ናይ ዘለዓለም ሕይወት 
ከምእንረክብ ዝገብረና። ቅዱስ ጳውሎስ ዓብይ እምነት 
ስለዝነበሮ እዩ “እምነተይ ኣብ መን ኣውዲቐዮ ከምዘሎኹ 
ስለዝፈልጥ ኣይኃፍርን እየ” (2ጢሞ 1፡12) ክብል ንረኽቦ። 
ዝኣምን ሰብ ኣብ ድልዱል ባይታ ከምዝረግጽ ይፈልጥ እዩ። 
 
 

ሓዋርያት ንጐይታና ኢየሱስ ክርስቶስ “እምነት ወስኸና” 
ኢሎም ምስ ለመንዎ፣ ንሱ ከኣ “ክንዲ ፍረ ኣድሪ እትኣክል 
እምነት እንተ ትህልወኩምሲ ነዚ ሳግላ ተመንቊስካ ኣብ ባሕሪ 

ተተኸል ምበልክምዎ እሞ ንሱ ከኣ ምተኣዘዘኩም ነይሩ” (ሉቃ 
17፡6) በሎም። ኣቦ እቲ ርኹስ መንፈስ ዝኃደሮ ቆልዓ ናብኡ 
መጺኡ “ገለ ትኽእል እንተኾንካ ግና ርድኣና፣ ራህርሃልና” ምስ 
በሎ፣ ኢየሱስ “ትኽእል እንተ ኮንካ  ዲኻ ትብል ዘሎኻ? 
ንዝኣምን ኲሉ ይከኣል እዩ” ዝብል መልሲ ሃቦ እሞ፣ “ሽዑ እቲ 
ኣቦ ቆልዓ ‘ኣኣምን እየ፣ ግና ጒድለት እምነተይ ኪርሕቀለይ 
ደግፈኒ’ እናበለ ጨርሐ” (ማር 9፡22-24)። ሳላ እምነቱ ከኣ 
ወዱ ሓወየሉ። 
 
 

እዚ እዩ እውነተይና እምነት። ነፍስ ወከፍና እውን፣“ምእማንስ 
ኣኣምን እየ፡ እንተኾነ ንድኽመት እምነተይ ኣልግሰለይ፣ 
ጐይታይ ዕለት ዕለት እመነት ወስኸኒ!! ብፍላይ ኣብዚ 
ብሕማማትካን ሞትካን ትንሣኤኻን ካብ ዛሕሊ መንፈስ 
ኣናግፈኒ!” እናበልና ብልቢ ክንልምን የድሊ። ቃል ጐይታ 
ሰሚዕና ክንእዘዝ ከሎና ብሓቂ ኣብ እውነተይና ጐደና 
እምነትን ድኅነትን ንጐዓዝ ኣሎና ማለት እዩ። ምስ ቅዱስ 
ጳውሎስ ኮይንና፣ “ኲሎም ኣሕዛብ ከምዚኣምኑን ከም ዚእዘዙን 
ክንገብር ብእኡን ምእንቲ ስሙን ጸጋን ሓዋርያነትን 
ተቐበልና” (ሮማ 1፡5) “ሕጂ ግና እቲ ምሥጢር ብጽሕፈት 
ነቢያት ተጋሂዱ ኣሎ። ብትእዛዝ እቲ ናይ ዘለዓለም ኣምላኽ 
ከኣ ኩሎም ኣሚኖም ምእንቲ ኪእዘዝዎ፣ ብኲሎም ኣሕዛብ 
ከም ዚፍለጥተገይሩ ኣሎ”(ሮማ 16፡26) ብምባል ድማ ተባዓትን 
ውፉያትን መሰኻኽር እቲ ካብ ሙታን ዝተንሥአ ክርስቶስ 
ክንከውን የብቅዓና። ክርስቶስ ተንሥኣ እሙታን በዓብይ ኃይል 
ወሥልጣን፡ ኣሰሮ ለሰይጣን፡ ኣግኣዞ ለኣዳም፡ ሰላም 
እምይእዜሰ ይኩን ፍስሓ ወሰላም”። ቡሩክ በዓለ ትንሣኤ 
ይግበረልና። ኣሜን። 
 

+ ኣቡነ መንግሥተኣብ ተስፋማርያም 
ሊቀ ጳጳሳት ዘበኣሥመራ 
 
 
ለቡ፣ እዚ መልእኽቲ ብፁዕ ሌጳጳሳት ብቪድዮ ክሊብ’ውን ብቤት 
ጽሕፈት መንእሰያት ርእሰ ኤጳርቅና ኣሥመራ ተዘርጊሑ ኣሎ። 
 
 
 
 
 
 
 
 

ቅዱስ ቶማስ ኣብ መጨረስታ “ጐይታይን 
ኣምላኸይን” ኢሉ ብምስጋድ ዓብይ ናይ እምነት 
ስራሕ እኳ እንተገበረ፣ ኢየሱስ ግን “ስለዝረኣኻኒ 
ኢኻ ኣሚንካ፣ እቶም ከይረኣዩ ዚኣምኑ ብፁዓን 
እዮም” እናበለ፡ ሓቀይና ትርጉም እምነት ቃል ጐይታ 
ሰሚዕካ ብምሉእ ልብኻ ምቕባል እምበር፡ 
ብምርኣይን ብምትንካፍን ዝርከብ ከምዘይኮነ ንኣኡን 
ንኲልና ተኸተልቱን ክገልጽ ንረኽቦ። 

ንሕናውን፡ በቲ ሓደ ወገን፣ ጸጋ እምነት 
ህያብ ኣምላኽ ስለዝኾነት፣ ከምቶም 
ሓዋርያት “እምነት ሃበና፡ እምነት ወስኸና” 
እናበልና ክንጽልን ክንልምንን ኣድላዪ 
እዩ።  
 

ነፍስወከፍና “እምነተይ ንእሽቶ እያ እሞ 
እምነት ወስኸኒ!፡ እምነተይ ዛሕቲላ ኣላ 
እሞ እምነተይ ኣበራብረለይ!፣ እምነተይ 
ጠፊኣትኒ እሞ እምነት ሃበኒ!” ብምባል 
መዓልቲ መጸ ንለምን   

 ፈተና 
 

ፈተና እንታይ እዩ?  
 

ክልተ ዘማትኣ ቃላት አለዋና። ፈተናን መርመራን። 
ተመሃርቲ አብ ናይ ፍርቂ ዓመት ወይ ከኣ አብ ምዝዛም 
ዓመት መማህራኖም ሕቶታት የዳልዉሎም እዮም። ነዚ 
ሕቶታት እዚ ተመሃርቲ ፈተና (ፈተና ክንፍተን) ኢና 
ኢሎም ይሰምዩዎ። መርመራ ንዝቐርቡ ሕቶታት 
አጽኒዕካዶ አየጽናዕካን እትጻረየሉ እንክኸውን፣ ኮነ ኢልካ 
ዝግበር ጽቡቕን ግቡእን ነገር እዩ። 
ፈተና ክበሃል ከሎ ግን፣ ንሕይወት ብዝምልከት ተግባረ-
ሠይጣን ካብ መደብ አምላኽ ዘውጽኣካ፣ ናብ ጎዳኢ ቀታሊ 
ዝኾነ ፍጻሜ ዝመርሕ እዩ። ብዝኾነ ይኹን መለክዒ’ውን፣ 
ፈተና ድላይ አምላኽ አይኮነን። 
ፈተና ዝብል ቃል ክትሰምዖን ክበጽሓካን አዝዩ ርሑቕ 
ፍልልይ ዘለዎ እዩ። 
ፈተና ማለት “Temptaions are something that lie between 
you and your goal of holiness. How?  Temptations are the 
door to every sin Even though you may not have recognized 

it, you were tempted before you sinned.” ኩሎም ፈተናታት 
ብዝተፈላለዩ ዘሕጉሱ ብዝመስሉ ነገራት ቀሪቦም 
የስድዑና’ሞ፣ ዓበይቲ ኃጢኣት ንክንፍጽም ምኽንያት 
ይኾኑና። 
 

ብዛዕባ ፈተና ዝእምቱልና ገለ ክፍሊ ቅዱስ መጽሓፍ፦ 
 

• ዘፍ.3፣4= ንኣዳምን ንሔዋንን ዝገጠሞም ፈተናን ዓወት 
ሠይጣንን   

• ኢዮብ ጻድቕ= ብሠይጣን ተፈቲኑ ጽኑዕ መትከል 
እምነት አምላኹ ሒዙ ከምዝተዓወተ 

• ማቴ.4፣1-4= ኢየሱስ ሠለስተ ግዜ ተፈቲኑ 
ከምዝተዓወተ መወከሲ ነይሩዎ። ንፍልጠት ዝቕልብ 
ዕቱብ ንባብ ነይሩዎ። 

• ማቴ.19፣ ንኢየሱስ ንፈተና ኢሎም ሕቶ ከምዝቐረበሉ 
•  ዮሓ.8፣1- ንኢየሱስ ንፈተና ኢሎም ሕቶ ከምዝቐረበሉ 
•  ሶስና= እቲ ሶስና አብ ቅድሚ’ቶም ፈተንቲ ዝኾኑ 

ክልተ ዳያኑን ፈተንቲ ቃላቶምን ምስ ተረኽበት፣ “አብ 
ቅድሚ እግዚኣብሔር ኃጢኣት ካብ ዝገብር፣ አብ 
ኢድኩም ምውዳቕ መሪጸ አለኹ።” (ሶስና ቁ.23) ኢላ 
ብእምነት አብ አምላኻ ከምዝጸንዔትን፣ አብ 
መወዳእታኡ ከኣ፣ ተዓዊታ ንብዓት ሓዘና ናብ ንብዓት 
ሓጎስ ከምዝቕየር ገይራቶ። ፈተና ተመሲሉ ዝቐርበና 
ቃላት፣ ካብ ሰብናን (አሕሉቕና) አምላኽናን ዝመጽኣና 
ፈተና “ከም ፍቓድ አምላኽ” ኢልካ ምቕባል እዩ ዝድለ። 

• ፈተና፣- (ያዕ.1፣12-18)  
• ዕብ.3፣12-16= “አኅዋተይ፣ ካባኻትኩምን ሓንደ’ኳ 

ካብቲ ሕያው ዝኾነ እግዚኣብሔር ዘርሕቕ እኩይን 
ዘይኣምን ልቢ ከይህልዎ ተጠንቀቑ። እኳ ደኣ፣ ሎሚ 
ተባሂሉ ክዝረበሉ ከሎ፣ ብናይ ኃጢኣት ምትዕሽሻው 
ናይ ሓደ ሰብ ልቢ እኳ ምእንቲ ከይተርር፣ አብ ጸጽባሕ 
ነንሓድሕድኩም ተመዓዓዱ።” ፈተና አብ መንጎኹም 
አብ መንጎ’ቲ ክትበጽሕዎ ዘሎኩም ዕላማኹምን 
ተረኺቡ ዝሕንኩለኩም እዩ። ስለዚ ናብ ፈተና 
ከይትኣዉቱ ንቕሑን ጸልዩን ኢኹም፣…/ማቴ.26፣41/  

ፈተና ብዝተፈላለየ መኣዝን ክመጽኣና ይኽእል።  
*ካብ ፈተውትና /ከምቲ ናይ እ.ማርያም ካብ እግዚኣብሔር 
ዝመጻ ቃል/፤(ሉቃ.1፣30) ከም ናይ ኣብርሃም (ዘፍ.21)   
*ካብ ጸላእትና /ከምቲ ናይ ኢየሱስ አብ ቅድሚ ሠይጣን፣  
*ካብ ውሽጥና ክፉእ ሓሳባትን ስምዒትን፣  
*ካብ ባሕርያዊ ክስተት ከም እኒ ባሕርያዊ ሓደጋን ካልእን። 
አብ ከምዚ ዝበሉ ናይ ፈተና እዋናት፣  ክንምልሶ ዝግበኣና 
ሓደ ቃል አሎ። ንሱ ከኣ አብ እምነት ብምጽናዕ “ሞት 
ይሓይሽ” ምባል፣ ፍቓድካ ይኹን ምባልን እዩ።  
 

ብዛዕባ ፈተና ክንሓስብ ከሎና፣ ንዝቐርበና ፈተና ምሕሳብ 
ጥራሕ ዘይኮነስ፣ እቲ ፈተና ካባና ነቒሉ ንካልእ ዘሸግርን ናብ 

ኃጢኣትን ሓዘንን ዝመርሕን ክኸውን ከምዝኽእል እንጎስዮ 
ሓሳብ ወይ’ውን ፍጻሜ ክኸውን የብሉን። ስለዚ ብሓደ 
ወገን ተፈተንቲ፣ ብካልእ ወገን ከኣ ፈተንቲ ንኸውን ማለት 
እዩ። ማለት ሓንሳብ ንፍተን ሓንሳብ ንፍትን ኢና። 
እቲ ፈታኒ ብሰብ ገይሩ እዩ ዝፍትን፣ ንኢየሱስ ምእንቲ 
ክፍትኑዎ ብማለት ንሓሳብ ሠይጣን ሒዞም ናብ ኢየሱስ 
ዝቐረቡ ፈሪሳውያን አብ ማቴ.19፣3 ዮሓ.8፣6 ነንብብ። 
ንምዃኑ እንታይ እዩ’ቲ ጠንቂ ፈተና? እቲ ፈታኒ ዝበሃል 
አካል ብቀንዱ መን እዩ? ንሱ ከኣ ጣዕሚ፣ ጽባቐ፣ ስምዒት 
ናይ (ሓዘን፣ ቁጥዓ፣ ባህታ፣ ሥጋ)፣  
ብእምነትን ብጸዋዕታን ፈተንቲ ዝኾኑ አካላት፣ ዓለም፣ እቲ 
ብተመን ዝምሰል ሠይጣን፣ ድላይ ሥጋ። ብተመሳሳሊ 
መንገዲ ካብ ዝተራእየ ውድቀታት ክጥቀስ ይከኣል። “ከም 
ፍቓድ ሥጋ እንተ ነበርኩም ክትሞቱ ኢኹም”(ሮማ.8፣13) 
።  
 

ካብ ባሕርያቱ ነቒሉ ሠይጣን ክፍትነና ከሎ ዕላማ አለዎ። 
ንሱ ከኣ ንከሕስወና፣ ካብ ሕብረት አምላኽ አውጺኡ 
ንክፈላልየና፣ አብ መጨረሻ ከኣ ከጽንተና፣ አብ ጸሎት ናይ 
ጎይታና ኢየሱስ ክርስቶስ እቲ “ናብ ፈተና ከይትኣትዉ 
ጸልዩ” ዝብል ወንጌላዊ ቅዱስ ምኽሪ፣ ፈተንቲ ኮይንኩም 
ንከይንርከብ’ውን ጸሎት ፍቱን መድሃኒት እዩ። ይኹን 
እምበር ፈተንቲ ኮይንና አብ እንርከበሉ ግዜ ሠይጣን 
ይጥቀመልና እዩ። ብኣና ጌሩ ሓሳባቱ መደባቱን የተግብርን 
የሳልጥን። እዚ ስላጠት‘ዚ ሓዘን አምላኽን ጉድኣትና 
ጥፍኣትናን ኮይኑ እዩ ዝርከብ። ሠይጣን እቲ ክሽነፍ ዘለዎ 
ክፉእ መንፈስ እዩ። ክሽነፍ ከኣ ይከኣል እዩ፣፣ 
 

ዓበይቲ ሥዕረታት ናይ’ቲ ፈታኒ ሠይጣን ዝበሃላ፦ 
ምስ ቅዱስ ሚካኤል ዝተገብረ ውግእ (ራእ.12፣7-9) 
ምስ ቅ.ጊዮርጊስ ዝተገብረ ውግእ 
ምስ ኢየሱስ ዝገበሮ ዘረባ ማቴ.4፣1-4 
ብትንሣኤ ኢየሱስ (1ቆሮ.15፣20,26,54-) 
 

አብነታት ናይ ጉዕዞ ሕይወት ክንጠቅስ ንኽእል፦  
አብ ትርኢት ናይ ፍትወት ሥጋ ዓደምቲ ዝኾኑ ነገራት 
ተጸሚድካ ምርካብ፣  
ብረብሓ ናይ ስርቂ ንክስዕብ ዘለዎ ከቢድ ሳዕቤን 
ዘይምርዳእን አብኡ ምጽማድን፣  
ክፉእ ዘይሥነ-ምግባራዊ አለባብሳ ክዳን፣ 
አብ ረስዓ አምላኽን ምድንጓይ፣  
ናይ ጸለመን ብሳዕቤኑ ዝመጽእ ጽልእን ቅርሕንትን መንፈስ 
ሕነ ምፍዳይን፣  
ምስ ደቀቕትን ፍሩያትን ጣዖታት ዕርክነት ምፍጣርን 
አብዞም ዝተጠቕሱ ፍረ ፈተና ዝኾኑ ዓይነት ኃጢኣትን 
መጻወድያታቶም ምቁራንን፣ ከም ሳዕቤኑ ከኣ፣ አብቲ ሰላም 
ዝኸልኣናን አብ ቀጻሊ ጸረር ዘብለና ናይ ንብዓት ሃለዋት 
ምእታው እዩ። እዚ ዓወት ሠይጣንን ስዕረትና  
ዝተራእየሉን ኩነት እዩ ክኸውን። 
 

ህሉው ኩነታትና እንታይ ይመስል?  
 

ብፈተና ናይ ሠይጣን ተጠቢሶም አብ መፈንጠራ ሠይጣን 
ዝኣተዉ ቁጽሪ፣ እዚ ኢልካ ክግመት አጸጋሚ ከይኮነ 
አይተረፈን። ምኽንያቱ እቲ ካብ ኃጢኣት ዝኸፍአ ነገር 
አሎ እንተ ተባሂሉ፣ አብ ታኼላ /ሰልሚ/ ናይ ልምዲ 
ኃጢኣት ምርካብ እዩ። 
 

ከምቲ አቐዲመ ዝበልኩዎ፣ ንሕና ከም ንሕና መጠን 
ብክልተ መንገዲ ኢና እንግለጽ። ተፈተንትን ፈተንትን። 
እቲ ፍልልይ ናይ ግዜ ጉዳይ ጥራሕ ኮይኑ እዩ ዝርከብ። 
አብነት ሰኑይ እንተተፈቲንካ፣ ምናልባት ዝመጽእ ሓሙስ 
ከኣ ተመሊስካ ቀንዲ ተዋሳኣይ ኮይንካ ኢኻ ትርከብ። 
ማለት ፈታኒ ኮይንካ ትርከብ። ማለት ነቲ ክትጽየፎን 
ክትሳቐየሉን ዝጸናሕካ ጉዳይ፣ ተመሊስካ ናብኡ ምምላስ 
ማለት እዩ፣፣ 
 

ሓደ አቦ ንሓደ መንእሰይ፣ ብፈተና ናይ ባህጊ ሰልዲ 

ዝሽነፍን ዘይሽነፍን ንምግምጋም ብማለት፣ አብ መንገዲ 
ሰልዲ ገዲፎም ተኸታተሉዎ’ሞ፣ ንሱ ከኣ ንበይኑ ዘሎ 
መሲሉዎ አልዕል አቢሉ፣ ገንዘብ ረኺበ ኢሉ ናብ 
ዝምልከቶም አቦ አምጽኣ’፣ እቶም አቦ፣ ንቅንዕናኡ 
ተገንዚቦም ዓቢይ ግምት ሃቡዎን ብቅንዕናኡ 
መስከሩሉን። ነዚ ምስክርነት’ዚ ክረክብ ዝኸኣለ 
ንዝቐረብሉ ፈተና ከሸንፍ ስለዝተረኽበ እዩ። 
ንክሽነፍ’ውን ተኽእሎስ ኔሩዎ እዩ። ብሕልና ክምራሕ 
ስለዝተረኽበን ነቲ ዘይናቱ ንብረት አቓልቦ ክህብ 
ስለዘይተረኽበን እዩ።  
 

ናይ ከምዚ ዝዓይነቱ አብነታት፣ አብቲ አብ ሕዝብን 
ፖሊስን ዝብል መጽሔት ክልተ ክፍሊ ዝሓዘ ፍጻሜታት 
ማለት *ቅኑዓት አብነታውያን ዝኾኑ ሰባትን፣ *ጨሪሶም 
ብዘይናቶም ንክናበሩን ንኃጢኣት ከም ኃጢኣት ከይቆጸሩ 
ጠኒኖም ናብ ጸድፊ ሕማቕ መፈጸምታ ዝወድቁን 
ወገናትን እዮም። 
 

ፈውሲ= ጸሎትን፣ ጾምን፣ ተጋድሎ ምዝውታርን፣ ልባዊ 
ንሥሓን ጽኑዕ ቁርጺ ፍቓድን ምግባር፣ ምጥንቃቕን፣ 
ንመንነታካን ንዝቖምካሉ ዕላማኻን ምሕላው፣ 
ንምኽንያታት ናይ ፈተናን ኃጢአትን ምዕጻው፣ ንመንፈስ 
ቅዱስ ልብኻ ከፊትካ ናብ ልብኻ ንክኣቱ ምዕዳሙን እዩ። 
 

ነቲ ብወገና ምኽንያት ፈተና ምዃን ከኣ ብሓሳብ ርሒቕካ 
ብድሕርዚ ከኣ ኢደ እግርኻ ምሓዝ እዩ ዘድሊ። 
እቲ ክንግንዘቦ ዝግበኣና ሓቂ ግን፣ ካብቶም ኩሎም ናይ 
ቤተ-ክርስቲያን ቅዱሳን ብዘይ ፈተና ዝሓለፈ/ት ቅዱስ 
ወይ ቅድስቲ ዘይብልና ምዃና እዩ። 
እዛ አብ አቦና አብ ሰማያት እትነብር ትብል ጸሎትና 
እትርከብ “ናብ ፈተና አይተእትወና እንካብ ክፉእ 
አድኅነና” እትብል ክፍሊ ጸሎት፣ ማዕረ ክንደይ 
አገዳሲትን እዋናዊትን ምዃና ብዕምቆት ክንርድኣን 
ክንጽልያን ይግበኣና። 
ፈተና ቀሊል ዘይምዃኑ፣ ሳዕቤኑ ንሕይወት ዘጥፍእ 
ምዃኑ ካብ ተረዳእና ከስ፣ ናብ ወንጌል ምጽጋዕ እታ 
ሓንቲ ፈውሲ እያ። 
 

“ናብ ፈተና ከይታትዉስ፣ ንቕሑን ጸልዩን። መንፈስ 
ድሉው እዩ። ሥጋ ግን ድኹም እዩ።” (ማቴ.26፣41)  
ምኽንያቱ እቲ ፈታኒ፣ ዘይዓርፍ መንፈስ ዝወነነ እዩ።  
“ዲያብሎስ እቲ መጻርርትኹም ዝውሕጦ ደልዩ ከም 
ዝጋዝም አንበሳ ይዘውር አሎ እሞ፣ ተጠንቀቁ ንቕሑ፣ 
አብ እምነት ጸኒዕኩም ተቓወሙዎ። ምኽንያቱ ነቶም አብ 
ምሉእ ዓለም ዘለዉ አኅዋትኩም’ውን እዚ መከራ’ዚ 
ይበጽሖም ከምዘሎ ትፈልጡ ኢኹም።”(1ጴጥ.5፣8-9) 
 

አባ ሃይለ ተስፋማርያም ውመ 
የካቲት 2009 ግዕዝ (2017 ፈረ.) 
              
              +*+ 
 
 

 
 

 
ብዕራይ ንዘይብሎም ምሕጋዝ  
 

ብዕራይ ዘይብሎም ሰባት እንተለዉ፣ ግራቶም ቃዲሩ ከይከርም 
ሰኣን ጽምዲ ብዕራይ ድራሮም ከይስእኑ እቶም ኣብዑር 
ዘለውዎም ደቂ ዓዲ ይረድኡዎም።ብማሕጺ(ብዚስርሖ በዓለ 
ወልድ)ወይ ኣመንጉይ ኣቢሎም ካልእ ጊዜ ንማሕረስ ዚጠቕሙ 
ኣብዑር ይህቡዎም። ምናዳ ኣብ ገሊኡ ዓድስ ብዘተ ነቶም 
ኣቡዑር ዘይብሎም ንሃቦም ኢሎም ወሲኖም ይደምዕዎም ከምኡ 
እውን ብእዋን ቀውዒ ዓወዲ እንኬውድቑ በብዕራይ እናሃቡ 
ይድግፍዎም።ሎሚ ደኣ ዘመን እናተለወጠ ከይዱ እምበር 
ቀደም ሃብታም እንኪልግስ ድኻ ከዓ ካብ ጭቆና ድኂኑ 
እንኪግስግስ ብምርኣይ ኢዮም ኣቦታትና “ሃብታም ብኸብቱ 
ድኻ ብጉልበቱ”ኢሎም ዝመሰሉ።ፍቁረ እግዚእ ዓርከይ፣ ናይዚ 
መረዳኢ ክዉን ታሪኽ ከውርየልካ ስምዓኒ።“ኣብ በራቕት ዓባይ
(መረታ)ኣይተ ስብሓቱ ዝተባህሉ ሰብኣይ እንካብ ኣይተ ግርሙ 
ወዲ መርሑ ብዕራይ ለሚኖም ክሓርሱ ወፈሩ።ብስሳዔ ሥራሕ 
ወይ ዔራ ዘይገንዘበይ ብዚብል ሸለልትነት ግዲ ኮይኑስ ብዘይ 
ንሕስያ እንካብ ንግሆ ክሳብ ምሸት ብጸጋማይ ወገን ጸመድዎ። 
ብብዝኂ ድኻም ኣብ ትሕቲ ኣርዑት ሞተ።ኣይተ ስብሓቱ ኩሉ 
ነገራት ከምዝተባላሸወ ምስ ረኣዩ ዝገደደ ግፍዒ 
ፈጸሙ።ኣይተግርሙ ጸላእየይ ከሎ ብዕራዩ ክሓርሰሉ ሂቡኒ ኣብ 
ኢደይ ሞይቱስ እሞ ከናሕስየለይ ዲዩ በሉ።ነቲ ብዕራይ 
ኣኸስቲኖም፣ ጠቢሖም፣ ጐዚየም ናብ ገዛኦም ኣእቲዎም 
ዘልዚሎም ምስ ስድራኦም በልዑዎ።ንጽባሒቱ ነቲ ቆርበት 
ንሓደ ኣሰኪሞም ብዕራይካ ሞቱ ኢዩ ቆርበቱ ከዓ እኒሆልካ 
እናበሉ ለኣኹሎም።ኣይተግርሙ ቆርበትስ ተቐቢለ ሥጋኡኸ 
እንተበሉዎም፣ ኣይተ ስብሓቱ ዔራ ካሕሳኻ ዘይተርፈኒ ኢለስ 
በሊዐዮ በሉዎም። ኣይተ ግርሙ ከዓ ካሕሳኻስ ይትረፈኒ ምስቱ  
ቆርበት እቱ ሥጋ ዘይሰደድካለይ ወጺዕካኒ ኢሎም ሱቕ በሉ 
ይብሃል።ብልዒ ሓላፊ ስም ተራፊ ከም ዚብሃል ግን ስም ኣይተ 
ግርሙ ናይቶም ብሰማይ እምበር ብምድሪ ኪፍደዩ ግድነት 
ዘይብሎም ዕጉሳት ሰባት ኣብነት ኮይኑ ንሰምዖ ኣሎና። 
     “ነቲ እከይ ድኣ ብሠናይ ጌርካ ስዓሮ እምበር በቲ እከይ 
ኣይትሰዓር”(ሮማ.12-20) 
 

ብዛዕባ ምጽዋት 
 
 

እዙ ሕጂ ምጽዋት ዝብለካ ዘሎኹ ሽሕኳ ከምቲ ቅድሚ ሕጂ 
እተዛረብናሉ ትኳቦ ምትሕፋን ምቅላዉ ምንጣብ ዚብሃል ግብረ 
ምሕረት እንተኾነ ኣገባብራኡ ፍሉይ ኢዩ ከምቲ ክርስቶስ 
ዘስተምሃረና(ማቴ.6፣3)ተኸቲሎም ሕዝቢ እግዚኣብሔር 
ብስውር ዝገብርዎ ኢዩ።ክሳብ ማንም ጭዋ ዘይምሁር “የማናይ 
ኢድካ ዝገብሮ ጸጋማይ ኢድካ ኣይፍለጦ” ይብሉ።እዚ ሕጂ 
ዝብለካ ዘሎኹ ምጽዋት ከስ ሕዝቢ እግዚኣብሔር  ንሓደ ስኡን 
ሽጉር ዝርኣዩዎ ሰብ ወዲ እከላ ከይበሉ ብሕልፊኳ ንጓና 
ስደተኛ፣ መንገደይና እናበሉ ይጐንዑ።ራህዋ ዝህብ ዝብላዕን 
ዝስተን ዝክደንን ኣርብሕ ኣቢሎም ብስውር ይህብዎም።ክሳብ 
ጽዕነት እክልን ጠለበጊዕን ብለይቲ ብጸልማት ናብ ቤቶም 
ይሰድሎም ሕብእ ኣቢሎም ኣይተርኢ ኣይትንገር እናበሉ 
ይህቡዎም።(ካብ መጽሓፍ ጥንታዊ ወግዕን ሥነ-ስርዓትን ዚብል 
መጽሓፍ ኣቡነ ያዕቆብ ገብረኢየሱስ ዝተወሰደ)ንስኻ ግና 
ምጽዋትካ ብኅብእ ምእንቲ ኪኸውን፣ ክትምጽውን ከሎካ 
የማነትኻ እትገብሮ ጸጋማይትካ ኣይትፍለጦ፣ እቲ ብሰውር 
ዘርኢ ኣቦኻ ድማ ብግልጺ ክፈድየካ እዩ”።(ማቴ6፣3)  

 (ካብ “ጥንታዊ ወግዕን ሥነ ስርዓትን ዚብል መጽሓፍ ኣቡነ                                                    
 ያዕቆብ ገ/ኢየሱስ “ዝተወስደ) 

 
     

   ዋዛ ምስ ቁምነገር 


